
李富孙，字既方，号芗沚，浙江嘉兴人。

举嘉兴辛酉拔贡。与伯兄超孙弟遇孙并博学多文，诗有“后三李”之目。

富孙湛深经术，尤好读《易》。所经眼者不下百余种，而独斥图书之附会穿凿，摈不欲
观。其所服膺者，为汉儒之学。以唐资州李氏《集解》一编，乃汉儒菁华之所聚，既已
朝夕寝馈，而复于三十余家之说之尚有未经采入者，更为之搜罗荟萃，共得三卷，颜曰
《李氏易解剩义》，盖几于一字不遗矣。然采取虽博，而于元明人之所称引概不阑入，
是其命意高而用力勤，又加之以谨严，故述之功实远倍于作也。更撰有《校异》二卷。

他若《七经异文释》总五十卷，《说文辨字正俗》八卷，《汉魏六朝墓志纂例》四卷，
《鹤徵前后录》二十卷，《曝书亭词注》七卷，亦均脍炙艺林。搜辑长水掌故，续纂《
梅里志》十六卷，尤裨文献。

诗古文辞，则《校经庼文稿》十八卷，合十四种汇刊为《校经庼全书》。

